
Prakata

Karya pujangga penuh berseni, 
Bingkisan istimewa buat puteri; 

Pengajian Melayu pada masa kini, 
Warisan abadi kekal mandiri.

Buku Pengajian Melayu Masa Kini menghimpunkan tulisan-tulisan yang 
mengetengahkan bidang Pengajian Melayu dalam perspektif semasa. 
Aspek-aspek seperti bahasa, sastera, budaya dan seni dibincangkan dalam 
konteks teori, falsafah, pemikiran, pemuliharaan, amalan dan pensejarahan. 
Buku ini diharapkan dapat menonjolkan kedinamikan sosiobudaya, 
ketinggian akal budi dan kerencaman kebudayaan masyarakat Melayu 
yang dikupas daripada perspektif Pengajian Melayu. 

Bab-bab dalam buku ini sebahagiannya merupakan kertas kerja yang 
telah dibentangkan dalam Kolokium Siswazah Bitara Melayu (KOSIMA 
2023) pada 1 November 2023 di Pusat Kajian Bahasa, Kesusasteraan dan 
Kebudayaan Melayu, Fakulti Sains Sosial dan Kemanusiaan, Universiti 
Kebangsaan Malaysia. Sumbangan bab dihasilkan oleh para siswazah, 
penyelidik dan sarjana dalam bidang Pengajian Melayu. Subjek yang 
diperbincangkan agak komprehensif dan mencakupi aspek bahasa dan 
linguistik, keindahan gurindam dan nilai murni dalam syair serta isu 
konflik dalam karya sastera sejarah. Malah sebahagian amalan dan warisan 
budaya masyarakat peribumi serta perkembangan seni perfileman Melayu 
turut diangkat sebagai subjek perbincangan.

Antara objektif menghasilkan buku ini adalah untuk memperluas 
dan melengkapkan korpus ilmu dalam bidang Pengajian Melayu. Buku 
ini diharap dapat bertindak sebagai pemangkin untuk para sarjana serta 
pengkaji bidang Pengajian Melayu dalam mengusahakan kajian baharu 
tentang bahasa, kesusasteraan dan kebudayaan Melayu. Sumbangan ini 
diharap dapat memperkasakan bidang Pengajian Melayu dengan caranya 
tersendiri pada masa hadapan.

Ribuan penghargaan diucapkan kepada para pemakalah yang telah 
menyumbangkan tulisan hingga lahirnya buku ini. Penghargaan turut 
dititipkan pada Universiti Kebangsaan Malaysia, khususnya Penerbit UKM 
yang telah meluluskan penerbitan buku ini serta Fakulti Sains Sosial dan 

Kemanusiaan yang membiayai penerbitan buku ini dengan menggunakan 
peruntukan Dana Terbit Buku Penyelidikan FSSK 2024. 

Akhir kata, Pengajian Melayu merupakan bidang pengajian yang 
penting kerana di dalamnya terkandung khazanah akal budi, nilai jati 
diri dan warisan bangsa yang tiada ternilai. Buku ini diharapkan dapat 
menyumbang ke arah kesinambungan dan kemapanan Pengajian Melayu 
di Malaysia.

Mohd Yuszaidy Mohd Yusoff
Mohd Muhaimi Abdul Rahman
Muhd Norizam Jamian 


